
Annotatsiya: Ushbu maqolada O‘zbekistonning yashil iqtisodiyotga o‘tish jarayoni, uning strategik yo‘nalishlari, mavjud 
muammolari hamda rivojlanish istiqbollari tahlil qilingan. Tadqiqot davomida mamlakatda qayta tiklanuvchi energiya 
manbalarini rivojlantirish, issiqxona gazlari chiqindilarini kamaytirish va barqaror iqtisodiy o‘sishni ta’minlashga qaratilgan 
sa’y-harakatlar o‘rganildi. 2024-yilgi statistik ma’lumotlarga ko‘ra, O‘zbekiston yashil energiya ishlab chiqarish quvvatini 
2,4 gigavattgacha oshirgan hamda qayta tiklanuvchi energiya ulushini 18 foizga yetkazgan. Maqolada yashil iqtisodiyotga 
o‘tish jarayonidagi asosiy to‘siqlar, jumladan moliyaviy cheklovlar, texnologik kamchiliklar va institutsional zaifliklar 
yoritilgan. Tadqiqot natijalari xalqaro hamkorlik va investitsiyalarning O‘zbekistonning yashil transformatsiyasida hal 
qiluvchi ahamiyatga ega ekanini ko‘rsatadi.

Kalit soʻzlar: yashil iqtisodiyot, qayta tiklanuvchi energiya, barqaror rivojlanish, iqlim o‘zgarishi, issiqxona gazlari, ekologik 
strategiya.

Abstract: This article analyzes Uzbekistan’s transition to a green economy, its strategic directions, existing challenges, 
and development prospects. The study examines the country’s efforts to develop renewable energy sources, reduce 
greenhouse gas emissions, and ensure sustainable economic growth. According to statistical data for 2024-year, 
Uzbekistan increased its green energy production capacity to 2.4 gigawatts and raised the share of renewable energy 
to 18 percent. The article identifies the main barriers to the green economy transition, including financial constraints, 
technological shortcomings, and institutional weaknesses. The research findings indicate that international cooperation 
and investments play a decisive role in Uzbekistan’s green transformation.

Key words: green economy, renewable energy, sustainable development, climate change, greenhouse gases, 
environmental strategy.

Аннотация: В статье проанализирован процесс перехода Узбекистана к зелёной экономике, его стратегические 
направления, существующие проблемы и перспективы развития. В ходе исследования рассмотрены меры страны 
по развитию возобновляемых источников энергии, сокращению выбросов парниковых газов и обеспечению 
устойчивого экономического роста. Согласно статистическим данным за 2024-год, Узбекистан увеличил мощности 
по производству зелёной энергии до 2,4 гигаватта и довёл долю возобновляемой энергии до 18 процентов. В статье 
выявлены основные препятствия на пути перехода к зелёной экономике, включая финансовые ограничения, 
технологические недостатки и институциональные слабости. Результаты исследования свидетельствуют о том, 
что международное сотрудничество и инвестиции играют ключевую роль в зелёной трансформации Узбекистана.

Ключевые слова: зелёная экономика, возобновляемая энергия, устойчивое развитие, изменение климата, 
парниковые газы, экологическая стратегия.

K I R I S H
XXI asrda global iqlim o‘zgarishi va ekologik muammolarning kuchayishi natijasida yashil iqtisodiyot 

konsepsiyasi xalqaro hamjamiyatning diqqat markaziga aylandi. Butun dunyo bo‘ylab mamlakatlar an’anaviy 
iqtisodiy modeldan barqaror va ekologik xavfsiz rivojlanish strategiyasiga o‘tishga intilmoqda. O‘zbekiston ham 
ushbu jarayonning faol ishtirokchisiga aylanib, 2019–2030-yillar uchun “Yashil iqtisodiyotga o‘tish strategiyasi”ni 
qabul qildi.

O‘zbekiston Respublikasi Prezidentining 2019-yil 4-oktabrdagi “2019 — 2030-yillar davrida Oʻzbekiston 
Respublikasining “yashil” iqtisodiyotga oʻtish strategiyasini tasdiqlash toʻgʻrisida”gi PQ-4477-son1 qarori 
mamlakatning yashil iqtisodiyotga o‘tishining asosiy yo‘nalishlarini belgilab berdi (Prezident qarori, 2019-yil). 
Mazkur strategik hujjatda issiqxona gazlari chiqindilarini 35 foizga kamaytirish, qayta tiklanuvchi energiya 
manbalarining quvvatini 15 GVTgacha oshirish hamda energiya samaradorligini 20 foizga yaxshilash vazifalari 
nazarda tutilgan.

2024-yil holatiga ko‘ra, mamlakat yashil iqtisodiyotga o‘tish jarayonida muhim natijalarga erishdi. Jumladan, 
yalpi ichki mahsulot 6,5 foizga o‘sib, 1,45 kvadrillion so‘mni (taxminan 115 milliard AQSh dollarini) tashkil etdi 
(Daryo, 2025-yil). Shu bilan birga, qayta tiklanuvchi energiya manbalarining umumiy energiya balansidagi 
ulushi 18 foizga yetdi, bu esa o‘tgan yilga nisbatan sezilarli o‘sishni ko‘rsatadi.

Ushbu tadqiqotning dolzarbligi O‘zbekistonning geografik joylashuvi, iqlim o‘zgarishiga ta’sirchanlik 
darajasi hamda iqtisodiy transformatsiya ehtiyojlari bilan belgilanadi. Xususan, Orol dengizi ekologik fojiasi, 
suv resurslari tanqisligi va iqtisodiyotning yuqori energiya intensivligi mamlakatni yashil iqtisodiyotga o‘tishga 
undovchi asosiy omillar hisoblanadi.

Tadqiqot maqsadi va vazifalari
Tadqiqotning asosiy maqsadi O‘zbekistonning yashil iqtisodiyotga o‘tish jarayonini kompleks tahlil qilish, 

mavjud muammolarni aniqlash hamda rivojlanishning istiqbolli yo‘nalishlarini belgilashdan iborat.
Tadqiqot vazifalari quyidagilardan iborat:
1.	 O‘zbekistonda yashil iqtisodiyot konsepsiyasining joriy holatini baholash;
2.	 Qayta tiklanuvchi energiya sohasidagi yutuqlar va muammolarni tahlil qilish;
3.	 Yashil iqtisodiyotga o‘tishning moliyaviy mexanizmlarini o‘rganish;
4.	 Xalqaro tajriba va hamkorlikning rolini aniqlash;
5.	 Istiqbolli rivojlanish yo‘nalishlarini ishlab chiqish.

M A V Z U G A  O I D  A D A B I Y O T L A R  S H A R H I
Yashil iqtisodiyot konsepsiyasi XX asrning oxirlarida shakllana boshladi. Lovins va boshqalar (2009-yil) 

o‘zlarining “Natural Capitalism” asarida yashil iqtisodiyotga o‘tish orqali mamlakatlar nafaqat ekologik zararlarni 
kamaytirishi, balki iqtisodiy jihatdan ham sezilarli foyda olishi mumkinligini ta’kidlaydilar. Stern (2006-yil) “Stern 
Review on the Economics of Climate Change” hisobotida iqlim o‘zgarishining iqtisodiy oqibatlarini baholab, 
zarur choralar ko‘rish kechiktirilgan taqdirda, yetkaziladigan zararlar sezilarli darajada ortishini ilmiy asosda 
dalillagan.

O‘zbekiston kontekstida Vaxabov, Xojibokiyev va boshqalar (2020-yil) tomonidan tayyorlangan yashil 
iqtisodiyotga oid darslikda mazkur konsepsiyaning nazariy asoslari va amaliy jihatlari keng yoritilgan. 
Mualliflarning ta’kidlashicha, “O‘zbekiston uchun yashil iqtisodiyotga o‘tish nafaqat ekologik zarurat, balki 
iqtisodiy raqobatbardoshlikni oshirishning strategik yo‘li ham hisoblanadi” (Vaxabov va boshq., 2020-yil).

1	 O‘zbekiston Respublikasi Prezidentining 2019-yil 4-oktabrdagi “2019 — 2030-yillar davrida Oʻzbekiston Respublikasining “yashil” 
iqtisodiyotga oʻtish strategiyasini tasdiqlash toʻgʻrisida”gi PQ-4477-son qarori: https://lex.uz/docs/-4539502

Shamiradova (2025-yil) o‘z tadqiqotida O‘zbekiston uchun yashil iqtisodiyotning dolzarbligini asoslab, 
mamlakatda suv resurslari tanqisligi, Orol dengizi ekologik fojiasi hamda iqtisodiyotning yuqori energiya 
intensivligi yashil iqtisodiyotga o‘tishni taqozo etishini ta’kidlaydi. Muallif, shuningdek, global iqlim o‘zgarishiga 
qarshi kurashish jarayonida O‘zbekiston tomonidan xalqaro majburiyatlarning bajarilishi muhim ahamiyatga 
ega ekanini alohida qayd etadi.

Faxriyev (2024-yil) “O‘zbekiston–2030” strategiyasi doirasida yashil iqtisodiyot konsepsiyasining vujudga 
kelish tarixini tahlil qilib, jahon miqyosida ushbu konsepsiya dastlab 1989-yilda ekologlar tomonidan ilgari 
surilgani, keyinchalik esa iqtisodchilar va siyosatchilar tomonidan keng qabul qilinganini ta’kidlaydi.

Xalqaro moliya institutlari, xususan Jahon bankining (2025-yil) hisobotida qayd etilishicha, O‘zbekiston 
so‘nggi yillarda yashil iqtisodiyotga o‘tish jarayonida sezilarli yutuqlarga erishgan bo‘lib, davlat moliya institutlarini 
yashil loyihalarga yo‘naltirish orqali barqaror iqtisodiy o‘sish uchun mustahkam asos yaratmoqda (World Bank, 
2025-yil).

Xalqaro energetika agentligi (IEA) tomonidan o‘tkazilgan tahlillarga ko‘ra, O‘zbekistonning qayta tiklanuvchi 
energiya salohiyati yuqori darajada baholanadi. Jumladan, mamlakatning umumiy qayta tiklanuvchi energiya 
manbalari (QTM) salohiyati 117,984 Mtoe (million tonna neft ekvivalenti), texnik salohiyati esa 179,3 Mtoe ni 
tashkil etadi. Ushbu salohiyatning asosiy qismi quyosh energiyasiga to‘g‘ri keladi (IEA, 2020-yil).

T A D Q I Q O T  M E T O D O L O G I YA S I
Tadqiqot jarayonida tahliliy metod, qiyosiy tahlil metodi, statistik tahlil hamda hujjatlar tahlili usullaridan 

foydalanildi. Shuningdek, sistematik yondashuv asosida yashil iqtisodiyot murakkab ijtimoiy-iqtisodiy tizim 
sifatida ko‘rib chiqilib, uning tarkibiy komponentlari o‘rtasidagi o‘zaro bog‘liqliklar ilmiy asosda bayon etildi.

T A H L I L  V A  N A T I J A L A R
O‘zbekistonda yashil iqtisodiyotning joriy holati. O‘zbekistonda yashil iqtisodiyotga o‘tishning huquqiy 

asoslari bir qator normativ-huquqiy hujjatlar bilan mustahkamlangan. Jumladan, 2019-yil 4-oktabrda qabul 
qilingan “2019–2030-yillar davrida O‘zbekiston Respublikasining yashil iqtisodiyotga o‘tish strategiyasi 
to‘g‘risida”gi PQ-4477-son Prezident qarori ushbu yo‘nalishdagi asosiy maqsad va vazifalarni belgilab berdi.

Mazkur strategiya quyidagi maqsadlarni o‘z ichiga oladi:
• issiqxona gazlarining YaIM birligiga nisbatan solishtirma ajratmalarini 2010-yildagi darajadan 35 foizga 

qisqartirish;
• qayta tiklanuvchi energiya manbalarining ishlab chiqarish quvvatini 15 gigavattgacha oshirish;
• sanoat sohasida energiya samaradorligini kamida 20 foizga oshirish;
• 1 million gektargacha maydonda suv tejovchi sug‘orish texnologiyalarini joriy etish.
Oʻzbekiston Respublikasining 2019-yil 10-maydagi “Davlat-xususiy sheriklik toʻgʻrisida” O‘RQ-537-son2 

Qonuni hamda Oʻzbekiston Respublikasining 2019-yil 21-maydagi “Qayta tiklanuvchi energiya manbalaridan 
foydalanish to‘g‘risida”gi  O‘RQ-539-sonli3 Qonunida yashil investitsiyalar uchun qulay muhit yaratdi. Xususan, 
so‘nggi qonun qayta tiklanuvchi energiya ishlab chiqaruvchilar uchun bir qator imtiyozlar va afzalliklarni joriy 
etdi.

Oʻzbekiston Respublikasi Prezidentining 2022-yil 2-dekbardagi “2030-yilgacha Oʻzbekiston Respublikasining 
“yashil” iqtisodiyotga oʻtishiga qaratilgan islohotlar samaradorligini oshirish boʻyicha chora-tadbirlar toʻgʻrisida”gi 
PQ-436-sonli4 qarori strategik maqsadlarni aniqlashtirib, ularni amalga oshirish mexanizmlarini belgilab berdi 
(Prezident qarori, 2022-yil).

2024-yil O‘zbekiston uchun yashil iqtisodiyot sohasida muhim yutuqlar yili bo‘ldi. Jumladan, yalpi ichki 
mahsulot 6,5 foizga o‘sib, 1,45 kvadrillion so‘mni (taxminan 115 milliard AQSh dollarini) tashkil etdi. Aholi jon 
boshiga YaIM 3 000 AQSh dollaridan oshdi. Qayta tiklanuvchi energiya sohasida sezilarli o‘sish qayd etildi. Yil 
davomida umumiy quvvati 2,4 gigavatt bo‘lgan 10 ta quyosh va shamol elektr stansiyasi ishga tushirildi hamda 
ular 1,6 milliard kilovatt-soat “yashil” energiya ishlab chiqardi. Bu esa yarim milliard kub metr tabiiy gazni tejash 
imkonini berdi (Spot.uz, 2024-yil). Natijada qayta tiklanuvchi energiyaning umumiy elektr energiyasi ishlab 
chiqarishdagi ulushi 18 foizga yetdi, bu ko‘rsatkich 2023-yildagi 10 foizga nisbatan sezilarli o‘sishni anglatadi.

Buxoro, Jizzax, Qashqadaryo, Navoiy, Samarqand va Surxondaryo viloyatlarida 9 ta yirik quyosh va shamol 
elektr stansiyasi ishga tushirildi. Shuningdek, Andijon, Samarqand, Surxondaryo va Toshkent viloyatlarida 
umumiy quvvati 183 megavatt bo‘lgan 6 ta gidroelektr stansiyasi foydalanishga topshirildi.

2	 O‘zbekiston Respublikasi Prezidentining 2019-yil 4-oktabrdagi “2019 — 2030-yillar davrida Oʻzbekiston Respublikasining “yashil” 
iqtisodiyotga oʻtish strategiyasini tasdiqlash toʻgʻrisida”gi PQ-4477-son qarori: https://lex.uz/docs/-4539502 

3	 Oʻzbekiston Respublikasining 2019-yil 10-maydagi “Davlat-xususiy sheriklik toʻgʻrisida” O‘RQ-537-son Qonuni: https://lex.uz/ru/
docs/-4329270 

4	 Oʻzbekiston Respublikasining 2019-yil 21-maydagi “Qayta tiklanuvchi energiya manbalaridan foydalanish to‘g‘risida”gi  O‘RQ-539-
sonli Qonuni: https://lex.uz/docs/-4346831 

Xalqaro moliya institutlari va rivojlanish bo‘yicha hamkorlar O‘zbekistonning yashil transformatsiyasida 
muhim rol o‘ynamoqda. Jumladan, Jahon banki 2020-yildan buyon 1 000 megavatt quyosh va 500 megavatt 
shamol energiyasi loyihalarini qo‘llab-quvvatlab kelmoqda. Shu bilan birga, 2024-yilda Xalqaro moliya 
korporatsiyasi (IFC) ACWA Power kompaniyasi bilan 240 million AQSh dollari miqdorida moliyalashtirish 
shartnomasini imzoladi. Mazkur loyiha doirasida 1 gigavatt quvvatli quyosh fotoelektr stansiyasi, 668 megavattli 
batareya energiya saqlash tizimi (BESS) hamda taxminan 500 kilometr uzunlikdagi yuqori kuchlanishli elektr 
uzatish liniyalarini qurish rejalashtirilgan (1-jadval).

Yevropa tiklanish va taraqqiyot banki (EBRD) Xorazm viloyatida 100 megavatt quvvatli quyosh elektr 
stansiyasining qurilishi uchun 54 million AQSh dollaridan ortiq moliyalashtirish ajratdi. Jahon banki ushbu 
loyiha bo‘yicha 3,5 million AQSh dollarigacha to‘lov kafolatini taqdim etdi. Shuningdek, Jahon banki 2024-
yilda “Innovatsion qo‘llaniladigan uglerod resurslari energetika o‘tishi uchun – iCRAFT” loyihasi doirasida 
O‘zbekistonga 46,2 million AQSh dollari ajratdi. Germaniya xalqaro hamkorlik jamiyati (GIZ) bilan hamkorlikda 
esa “O‘zbekistonda xususiy sektorga yordam va siyosat maslahatlari” loyihasi uchun 12 million yevro miqdorida 
mablag‘ yo‘naltirildi.

1-jadval. Mamlakatimiz makroiqtisodiy ko‘rsatkichlari va Yashil iqtisodiyot 2024-yil

Ko‘rsatkichlar Qiymati O‘zgarish (2023-yilga 
nisbatan)

Yalpi ichki mahsulot 1,45 kvadrillion so‘m (115 mlrd 
AQSh dollari) +6,5 %

Aholi jon boshiga YaIM 3 000+ AQSh dollari +5,8 %
Qayta tiklanuvchi energiya ulushi 18 % +8 foiz punkti
Yashil energiya ishlab chiqarish quvvati 2,4 gigavatt +0,8 gigavatt
Yashil energiya ishlab chiqarish hajmi 1,6 milliard kWh 25 % ortiq
Tabiiy gaz tejalishi 500 million kub metr –
Quyosh elektr stansiyalari quvvati 2,6 gigavatt +1,0 gigavatt
Shamol elektr stansiyalari quvvati 900 megavatt +300 megavatt
Energiya saqlash tizimi (BESS) 400 megavatt Yangi
Xorijiy investitsiyalar (yashil energiya) 240+ million AQSh dollari –
CO₂ emissiyasi qisqartirilishi (prognoz) 1,3 million tonna/yil –
Ishga tushirilgan loyihalar soni 28 ta (umumiy 6,3 GW) +7 loyiha
Foydalanishga topshirilgan stansiyalar 10 ta (QTM) + 6 ta (GES) Yangi
“Solar Home” dasturi ishtirokchilari 11 000+ xonadon 2 000+ ortiq

Moliyaviy cheklovlar. Yashil texnologiyalarni joriy etish katta hajmdagi investitsiyalarni talab qiladi. 
O‘zbekistonda an’anaviy energiya manbalari narxining nisbatan arzonligi qayta tiklanuvchi energiyaga o‘tishni 
iqtisodiy jihatdan qiyinlashtiradi. Masalan, 2018-yilda O‘zbekistonda elektr energiyasining 1 kilovatt-soat narxi 
0,024 AQSh dollarini tashkil etgan bo‘lsa, bu ko‘rsatkich Germaniyada 0,338 AQSh dollari, Daniyada esa 0,333 
AQSh dollariga teng bo‘lgan (IEA, 2020-yil).

Texnologik zaifliklar. Zamonaviy yashil texnologiyalarni joriy etish va ularga xizmat ko‘rsatish uchun malakali 
kadrlar yetishmasligi kuzatilmoqda. Elektr tarmoqlarining eskirganligi qayta tiklanuvchi energiya manbalarini 
tizimga integratsiya qilish jarayonini murakkablashtirmoqda.

Institutsional muammolar. Yashil loyihalarni amalga oshirishda davlat organlari o‘rtasida muvofiqlashtirish 
masalalari mavjud. “Yashil sertifikatlar” tizimi 2023-yil 1-iyundan boshlab joriy etilgan bo‘lsa-da, uning amaliy 
qo‘llanilishi hali cheklangan.

Ma’lumotlar yetishmasligi. Statistik ma’lumotlarni to‘plash va tahlil qilish tizimi yetarli darajada rivojlanmagan. 
Kuzatilmaydigan iqtisodiyot hajmi YaIMning 34,8 foizini (505 trillion so‘m) tashkil etib, bu yashil loyihalar 
samaradorligini baholashni murakkablashtiradi (Gazeta.uz, 2025-yil).

Qayta tiklanuvchi energiya salohiyati. O‘zbekiston quyosh energiyasi bo‘yicha katta salohiyatga ega bo‘lib, 
texnik salohiyat 177 Mtoe ni tashkil etadi, bu mamlakatning birlamchi energiya iste’molidan qariyb to‘rt baravar 
ko‘pdir (IEA, 2020-yil).

Xalqaro qo‘llab-quvvatlash. Jahon banki, IFC, EBRD va boshqa xalqaro institutlar O‘zbekistonning yashil 
transformatsiyasini faol qo‘llab-quvvatlamoqda. 2024-yilda jami 300 million AQSh dollaridan ortiq xalqaro 
investitsiyalar jalb qilindi.

Mintaqaviy integratsiya. O‘zbekiston, Ozarbayjon va Qozog‘iston Yevropa davlatlariga, jumladan Vengriya 
va Ruminiyaga “yashil” energiya eksport qilish bo‘yicha loyihalarni ishlab chiqmoqda (Uzconsulate-aktau.kz, 
2024-yil).

Davlat qo‘llab-quvvatlashi. “Solar Home” dasturi doirasida 11 000 dan ortiq uy xo‘jaliklari quyosh panellarini 
o‘rnatdi va ishlab chiqarilgan har bir kilovatt-soat elektr energiyasi uchun 1 000 so‘m miqdorida to‘lov olmoqda.

Energiya saqlash texnologiyalari. 2024-yilda 400 megavatt quvvatli batareya energiya saqlash tizimlari 
ishga tushirildi, 2025-yilda esa qo‘shimcha 668 megavatt BESS quvvatlarini joriy etish rejalashtirilgan.

Agrovoltaika rivoji. Qishloq xo‘jaligi yerlarida quyosh panellarini o‘rnatish amaliyoti o‘rganilmoqda, bu yer 
resurslaridan samarali foydalanish va energiya ishlab chiqarishni uyg‘unlashtirish imkonini beradi.

Yashirin iqtisodiyotni qisqartirish. 2024–2029-yillarda yashirin iqtisodiyot hajmini ikki barobarga qisqartirish 
va 2025-yilgacha davlat budjetiga qo‘shimcha 20 trillion so‘m jalb qilish rejalashtirilgan (Gazeta.uz, 2025-yil).

Yadro energetikasi. 2024-yilda “Rosatom” korporatsiyasi bilan hamkorlikda Markaziy Osiyodagi birinchi 
atom elektr stansiyasini qurish ishlari boshlandi. Loyiha 330 megavatt quvvatga ega bo‘lgan oltita 55 megavattli 
reaktordan iborat bo‘lib, birinchi energoblok 2029-yil oxiriga qadar, barcha bloklarning to‘liq ishga tushirilishi esa 
2033-yilga rejalashtirilgan (Uzbekistan.fr, 2024-yil).

X U L O S A  V A  T A K L I F L A R
O‘zbekiston yashil iqtisodiyotga o‘tish yo‘lida muhim yutuqlarga erishdi. Jumladan, 2024-yilda qayta 

tiklanuvchi energiya ulushi 18 foizga yetdi, 2,4 gigavatt quvvatga ega yashil energiya obyektlari ishga tushirildi 
hamda 500 million kub metr tabiiy gaz tejaldi. Davlat-xususiy sheriklik mexanizmlarining kengaytirilishi, 
xalqaro investitsiyalarni jalb etish va zamonaviy texnologiyalarni joriy etish barqaror iqtisodiy rivojlanish uchun 
mustahkam zamin yaratmoqda.

Shu bilan birga, bir qator muammolar hal etilishini talab etadi. Xususan, moliyaviy cheklovlar, texnologik 
zaifliklar, malakali kadrlar tanqisligi hamda elektr tarmoqlarini modernizatsiya qilish zarurati saqlanib qolmoqda. 
Shuningdek, yashirin iqtisodiyot hajmining yuqoriligi (YaIMning 34,8 foizi) davlat boshqaruvi samaradorligini 
oshirishni taqozo etadi.

Takliflar:
1.	 Moliyalashtirish mexanizmlarini takomillashtirish. Yashil obligatsiyalar bozorini rivojlantirish, soliq 

imtiyozlarini kengaytirish hamda xususiy investorlar uchun risklarni kafolatlash tizimini joriy etish.
2.	 Kadrlar tayyorlash. Qayta tiklanuvchi energiya sohasida mutaxassislar tayyorlashga yo‘naltirilgan 

maxsus ta’lim dasturlarini ishlab chiqish va xalqaro tajriba almashuvini kengaytirish.
3.	 Tarmoqlarni modernizatsiya qilish. Elektr tarmoqlari infratuzilmasini yaxshilash, SCADA/EMS kabi 

zamonaviy avtomatlashtirilgan boshqaruv tizimlarini joriy etish.
4.	 Monitoring tizimini takomillashtirish. Issiqxona gazlari chiqindilari bo‘yicha monitoring, hisobot berish va 

tekshirishning zamonaviy tizimini (MRV) to‘liq ishga tushirish.
5.	 Mintaqaviy hamkorlikni kuchaytirish. Markaziy Osiyo davlatlari bilan yashil energiya sohasida 

hamkorlikni rivojlantirish va qo‘shma loyihalarni amalga oshirish.
6.	 Innovatsion texnologiyalarni qo‘llash. Agrovoltaika, “yashil” vodorod va energiya saqlash texnologiyalarini 

joriy etish.
7.	 Aholi ongini oshirish. Yashil texnologiyalar va barqaror turmush tarzining afzalliklari bo‘yicha keng 

qamrovli axborot-ma’rifiy kampaniyalarni amalga oshirish.
Xulosa qilib aytganda, O‘zbekistonning yashil iqtisodiyotga o‘tish strategiyasi izchil va samarali amalga 

oshirilmoqda. Biroq uzoq muddatli barqarorlikni ta’minlash uchun kompleks yondashuv, xalqaro hamkorlikni 
chuqurlashtirish hamda innovatsion yechimlarni keng joriy etish zarur. 2030-yilga qadar belgilangan strategik 
maqsadlarga erishish uchun amaldagi islohotlar sur’atini saqlab qolish va yangi investitsiyalarni faol jalb etish 
muhim ahamiyat kasb etadi.

